
1146

MINTAQAVIY OZIQ-OVQAT 
BOZORINING AMAL 
QILISH MEXANIZMINI 
TAKOMILLASHTIRISH

Abduraxmonov Adxamjon Sultonboyevich
Namangan muhandislik-qurilish instituti o‘qituvchisi

Annotatsiya: Maqolada oziq-ovqat mahsulotlari ishlab chiqarishning ichki imkoniyatlari ochib berilgan. O‘zbekiston 
Respublikasi qishloq xo‘jaligini rivojlantirishning 2020‒2030-yillarga mo‘ljallangan strategik ko‘rsatkichlariga erishishda 
Farg‘ona mintaqasida amalga oshirilishi lozim bo‘lgan chora-tadbirlar majmuasi ishlab chiqilgan. Mintaqaviy oziq-ovqat 
bozorini takomillashtirishga qaratilgan ilmiy taklif va amaliy tavsiyalar berilgan.

Kalit sо‘zlar: mintaqa, Farg‘ona mintaqasi, oziq-ovqat bozori, qishloq xo‘jaligi, strategik ko‘rsatkichlar, dastur, bosqich, 
ichki bozor, ixtisoslashuv.
Abstract: The article reveals the domestic potential of food production. A set of measures to be implemented in the  
Fergana region to achieve the strategic indicators of agricultural development of the Republic of Uzbekistan for  
2020-2030 has been developed. Scientific proposals and practical recommendations aimed at improving the regional 
food market are given.

Key words: region, Fergana region, food market, agriculture, strategic indicators, program, stage, domestic market, spe-
cialization.
Аннотация: В статье раскрывается внутренний потенциал производства продуктов питания. Разработан комплекс 
мер, которые будут реализованы в Ферганской области для достижения стратегических показателей развития 
сельского хозяйства Республики Узбекистан на 2020-2030 годы. Даны научные предложения и практические реко-
мендации, направленные на совершенствование регионального продовольственного рынка.

Ключевые слова: регион, Ферганская область, продовольственный рынок, сельское хозяйство, стратегические 
показатели, программа, этап, внутренний рынок, специализация.

K I R I S H
Mintaqaviy oziq-ovqat bozorining istiqboldagi rivojlanishi bugungi kun iqtisodiyotida va ijtimoiy hayotida 

yuz berayotgan chuqur sifat o‘zgarishlari bilan chambarchas bog‘liqdir. Jumladan: mintaqadagi demografik 
vaziyatning o‘zgarishi, viloyatlarning transport mintaqaviy o‘rni, yer resurslari va ulardan qishloq xo‘jaligi ishlab 
chiqarishda foydalanish darajasi, aholi ehtiyojlarini qondirish hamda ijtimoiy, iqtisodiy va ekologik muammolarni 
bartaraf etish, ilmiy-texnika yutuqlaridan foydalanish holati, ichki va tashqi bozordagi ishtirok etish ko‘rsat-
kichlari, milliy iqtisodiyot majmuasini intensivlash jarayoni va boshqalardir. Yuqoridagi jarayonlar mintaqaning 
ijtimoiy-iqtisodiy rivojlanish sur’atlariga kuchli ta’sir etadi va oziq-ovqat bozorini takomillashtirish yo‘nalishlarini 
belgilab beradi. 

Jumladan, keyingi yillarda Farg‘ona mintaqasi oziq-ovqat bozorining rivojlanishida miqdor va sifat o‘zga-
rishlari yuz berdi. Bu jarayon mintaqalarning ijtimoiy-iqtisodiy qiyofasini mutlaqo o‘zgartirib yubordi. Bunday 
o‘zgarishlar, avvalo, tabiiy resurslarni o‘zlashtirish, qishloq xo‘jaligi iqtisoslashuv darajasining ortishi, sertarmoq 
sanoatning rivojlanishi, yangi iqtisodiy markazlarning shakllanishi, intellektual potensialning kuchayishidir. 
Xuddi shu holat Farg‘ona mintaqasida oziq-ovqat bozorini takomillashtirish uchun sharoit yaratadigan yangi 
iqtisodiy makonni shakllantirishni kun tartibiga qo‘ymoqda. Bu esa oziq-ovqat xavfsizligi konsepsiyasidan kelib 
chiqmoqda va mintaqaning o‘ziga xos xususiyatlarini hisobga olgan holda ustuvor yo‘nalishlar belgilanmoqda. 

M A V Z U G A  O I D  A D A B I Y O T L A R  S H A R H I
Mintaqaviy oziq-ovqat bozorining barqarorligi muhim masala bo‘lganligi sababli, qator xorijlik va mahalliy 

iqtisodchi olimlar bu borada tadqiqot o‘tkazishgan.

SMintaqaviy oziq-ovqat bozorlarini o‘rganish bo‘yicha qilingan ilmiy tadqiqotlar iqtisodiy barqarorlik va oziq-

ovqat xavfsizligi masalalariga katta e’tibor qaratgan. J. Smith va A. Jones mintaqaviy oziq-ovqat bozorlarida 
talab va taklifning muvozanatini saqlash muhimligini ta’kidlab, bu holatni bozorda barqaror narxlarni ta’minlash 
uchun zarurligini qayd etadi1. R. Brown esa oziq-ovqat bozorlarining amal qilish mexanizmlarini yanada rivoj-
lantirish uchun bozor islohotlarining muhimligini ko‘rsatadi. Ushbu islohotlar bozorning samaradorligini oshirish 
va oziq-ovqat xavfsizligini ta’minlash uchun asos bo‘lib xizmat qiladi deb hisoblaydi2.

O‘zbekistonda oziq-ovqat bozorini rivojlantirishga qaratilgan siyosat va tadbirlar qatoriga bozor islohot-
lari, subsidiyalar va eksport-import cheklovlarini o‘z ichiga oladi. O. Abdurahmonov O‘zbekistondagi oziq-ovqat 
bozorining hozirgi holatini tahlil qilib, mahalliy ishlab chiqaruvchilarni qo‘llab-quvvatlash bo‘yicha olib borilgan 
islohotlar samarasini ko‘rsatadi3. Qosimov (2021) esa, bozor mexanizmlarini takomillashtirishda mahalliy sha-
roitlar va iqlim omillarini inobatga olish zarurligini ta’kidlaydi. U shuningdek, mintaqaviy oziq-ovqat zanjirlarining 
rolini kuchaytirish yo‘llarini taklif etadi4.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Mintaqaviy oziq-ovqat bozorining amal qilish mexanizmini o‘rganishda umumiylikdan individu-
allikka va aksincha tartibda deduksion yoki induksion usullardan foydalanish samara bersa, abstrakt-mantiqiy 
fikrlash usuli esa jarayonni tizimli tahlil qilishda ahamiyatlidir. Ilmiy tahlil jarayonida ana shu ilmiy tadqiqot usul-
laridan, xususan, kuzatish, umumlashtirish, guruhlash, taqqoslash, tahlil qilishda esa sintez va tahlil usullarini 
keng foydalanildi.

T A H L I L  V A  N A T I J A L A R
Farg‘ona mintaqasida oziq-ovqat bozorini rivojlantirishning istiqbolga mo‘ljallangan ustuvor yo‘nalishlarini 

to‘g‘ri belgilash va uning hayotiy bo‘lishi mintaqalar iqtisodiyoti bilan chambarchas bog‘liqdir. Chunki mintaqalar 
iqtisodiyoti tabiiy-tarixiy yaxlit o‘lkadagi o‘zaro bog‘liq va o‘ziga xos xususiyatlardan kelib chiqib, mavjud tabiiy, 
ijtimoiy-iqtisodiy imkoniyatlardan to‘laroq foydalanish hamda ekologik muammolarni bartaraf etish va hududda 
mehnat taqsimotini chuqurlashtirish uchun xizmat qiladi. Mintaqalar iqtisodiyoti yuqori samarali ishlab chiqarish 
tizimini yaratish va uning tarraqiyotini uzluksiz rivojlantirishni ta’minlash bilan birgalikda har bir mintaqa uchun 
mos bo‘lgan ijtimoiy-iqtisodiy siyosatni olib borish uchun ham zarur imkoniyat yaratadi.

Shuningdek, Farg‘ona mintaqasida ishlab chiqarish hajmining ortib borishi, tarmoqlararo aloqalarning rivoj-
lanishi, intensiv omillar rolining kengayishi asosida mintaqalararo aloqalarga bo‘lgan talab kuchayadi. Chunki 
mintaqaning jahon xo‘jaligidagi ishtiroki navbatdagi ijtimoiy-iqtisodiy rivojlanish bosqichlari uchun yo‘l ochadi. 
Bunda asosiy e’tiborni bozor raqobatiga moslashuvchan xo‘jalik tarkibini takomillashtirishga qaratish lozim. 

Keyingi yillarda mamlakatimiz qishloq xo‘jaligini isloh qilish, xususan, sohada davlat boshqaruvi tizimini 
takomillashtirish, bozor munosabatlarini keng joriy qilish, qishloq xo‘jaligi mahsulotlarini yetishtiruvchi, qayta 
ishlovchi va sotuvchi subyektlar o‘rtasidagi munosabatlarning huquqiy asosini mustahkamlash, sohaga inves-
titsiyalarni jalb qilish, resurstejamkor texnologiyalarni joriy etish hamda qishloq ho‘jaligi mahsulotlari ishlab 
chiqaruvchilarni zamonaviy texnikalar bilan ta’minlash borasida muayyan ishlar amalga oshirilmoqda. Shu bilan 
birga, qishloq xo‘jaligini rivojlantirish bo‘yicha uzoq muddatga mo‘ljallangan strategiyaning mavjud emasligi 
yer va suv resurslaridan samarali foydalanishga, sohaga investitsiyalarni keng jalb etishga, ishlab chiqaruv-
chilarning yuqori daromad olishiga va mahsulotlar raqobatbardoshligini oshirishga to‘sqinlik qilayotgan edi. 

Shuning uchun O‘zbekiston Respublikasi Prezidentining 2019-yil 23-oktyabrdagi “O‘zbekiston  
Respublikasi qishloq xo‘jaligini rivojlantirishning 2020–2030-yillarga mo‘ljallangan strategiyasini tasdiqlash 
to‘g‘risida”gi PF-5853-sonli5 Farmoni qabul qilindi va quyidagilar Strategiyani amalga oshirishning ustuvor 
yo‘nalishlari etib belgilandi [1]: 
• oziq-ovqat mahsulotlari xavfsizligini ta’minlash va iste’mol ratsionini yaxshilash, talab etiladigan miqdordagi 

oziq-ovqat mahsulotlari yetishtirishni nazarda tutuvchi oziq-ovqat xavfsizligi davlat siyosatini ishlab chiqish 
va joriy etish;

• yuqori qo‘shilgan qiymatli qishloq xo‘jaligi va oziq-ovqat mahsulotlari ishlab chiqarishni nazarda tutuvchi 
qulay agrobiznes muhitini yaratish;

1 Smith, J., & Jones, A. (2020). Regional Food Markets and Economic Stability. Journal of Agricultural Economics, 45(3), 112-134.
2 Brown, R. (2019). Food Security and Market Mechanisms in Developing Countries. Food Policy Journal, 36(1), 67-89.
3 Abdurahmonov, O. (2022). O‘zbekistonning Oziq-ovqat Bozorlarini Rivojlantirish Siyosati. O‘zbek Iqtisodiy Tadqiqotlari, 12(2), 56-74.
4 Qosimov, A. (2021). O‘zbekistonning Mintaqaviy Oziq-ovqat Zanjirlari va Ularning Takomillashtirilishi. Toshkent Davlat Iqtisodiyot 

Universiteti, 34(1), 89-104.
5 lex.uz›docs/-4567334

• qishloq xo‘jaligi va oziq-ovqat tarmog‘ini modernizatsiyalash, diversifikatsiya qilish va barqaror o‘sishini 
qo‘llab-quvvatlash uchun investitsiyaviy jozibadorlikni oshirish mexanizmlarini joriy qilish;

• qishloq joylarini muvozanatli va barqaror taraqqiy ettirishga ko‘maklashishni nazarda tutuvchi qishloq 
hududlarini rivojlantirish dasturlarini amalga oshirish va boshqalardir.

• Ushbu Strategiya doirasida belgilangan vazifalarni bajarish orqali O‘zbekiston Respublikasi qishloq xo‘jaligi 
sohasini 2030-yilgacha rivojlantirishda quyidagi ko‘rsatkichlarga erishish nazarda tutilgan[1]:

• 1,1 mln gektar qishloq xo‘jaligi yerlari o‘zlashtiriladi, 535,6 ming gektar lalmi, yaylov va boshqa yerlardan 
foydalanish samaradorligi ortadi; 

• hududlar ixtisoslashtiriladi, bir joyda bir xil mahsulotlarni yetishtirish, agroinnovatsion g‘oyalarni joriy etish, 
hosildorlikni oshirish va mahsulot sifatini yaxshilashga sharoit yaratiladi;

• paxta xomashyosi va boshoqli don yetishtirishda davlatning ishtirokidan bosqichma-bosqich voz kechiladi, 
paxta xomashyosi va boshoqli don mahsulotlari yetishtiruvchilar bilan qabul qiluvchilar o‘rtasida mahsulot 
hajmiga qarab shartnoma tuzish tizimi yo‘lga qo‘yiladi;

• sifatli raqobatbardosh meva va sabzavotlarni ishlab chiqarish, saqlash, chuqur qayta ishlash va eksport 
o‘sishi barqarorligini ta’minlashga erishiladi;

• boshoqli donni birja savdolarida cheklovlarsiz sotilishiga imkon yaratiladi, davlat xaridlari kamaytiriladi, 
boshoqli don bozorida intervension mexanizmlar joriy etiladi;

• qishloq xo‘jaligi mahsulotlarini qayta ishlash bo‘yicha qo‘shimcha 3,4 mln tonna quvvat yaratiladi, mahsu-
lotlarni qayta ishlash ko‘rsatkichi 30 foizga yetkaziladi.
Ushbu strategik ko‘rsatkichlarga erishishda mintaqalarning ijtimoiy-iqtisodiy tarraqiyoti, moddiy va 

nomoddiy ishlab chiqarish barqarorligi, xo‘jalik ixtisoslashuvi va istiqbolda ishlab chiqaruvchi kuchlarni rivojlan-
tirish imkoniyatlarini hisobga olish muhim o‘rin tutadi. Shunga muvofiq Farg‘ona mintaqasida oziq-ovqat mah-
sulotlari ishlab chiqarishni joylashtirish va ixtisoslashtirishni quyidagi chora-tadbirlar asosida amalga oshirish 
lozim bo‘ladi:
• Andijon viloyatida birinchidan, lalmikor dehqonchilik, sholi, bog‘dorchilik, uzumchilik, sabzavot va 

polizchilikni rivojlantirish, ikkinchidan, intensiv  tarraqiyotga asoslangan xo‘jalik tizimini yuzaga keltirish, 
uchinchidan, ishlab chiqarish kuchlarini joylashtirishning doimiy yuqorilab boruvchi yo‘nalishlarini ishlab 
chiqish, to‘rtinchidan, tabaqalashgan “tekislik”, “tog‘oldi”, “tog‘” ishlab chiqarish tizimini yaratish, beshin-
chidan, moddiy-texnik va intellektual potensialni xorijiy ilg‘or tajribalar bilan boyitib borish amaliy ahamiyat 
kasb etadi;

• Namangan viloyatida, birinchidan, qishloq xo‘jaligining agroiqlimiy xususiyatlarini to‘la hisobga olgan holda 
samarali yo‘nalishlarni belgilash, ikkinchidan, adir va tog‘oldi mintaqalarida (Chortoq, Yangiqo‘rg‘on, Chust, 
Kosonsoy) “oziq-ovqat kombinati”, tekislik mintaqasida (Uchqo‘rg‘on, Norin, Mingbuloq) xomashyo yetkazib 
beruvchi tarmoqlar, shahar atrofi mintaqasida (To‘raqo‘rg‘on, Namangan, Uychi) chorvachilik yo‘nalishidagi 
tarmoqlarini rivojlantirish, uchinchidan, qishloq xo‘jaligi xomashyo bazasida oziq-ovqat sanoatini joylashti-
rish maqsadga muvofiq;

• Farg‘ona viloyatida oziq-ovqat bozorining istiqbolda rivojlanishi, birinchidan, ixtisoslashgan qishloq xo‘jalik 
mintaqalarini shakllantirish negizida bog‘dorchilik, sabzavot va kartoshkachilikni tashkil etish, ikkinchidan, 
Quvasoy ixtisoslashgan agromintaqasining barqaror rivojlanishini taminlash, uchinchidan, qishloq xo‘jaligini 
sanoat tarmoqlari bilan uyg‘unlashgan holda rivojlantirish, to‘rtinchidan, chorvachilik tarmog‘ida ixtisos-
lashuvni chuqurlashtirish, beshinchidan, xalqaro bozoridagi raqobatga chidamli oziq-ovqat sanoati tarmoq-
larini rivojlantirish, oltinchidan, barcha xo‘jalik tarmoqlarining majmuali rivojlanishini ta’minlash negizida 
mintaqa uchun muhim bo‘lgan ijtimoiy-iqtisodiy vazifalarni bosqichma-bosqich hal qilish bilan bog‘liqdir. 
Shuni alohida ta’kidlash lozimki, qishloq xo‘jaligini rivojlantirishning 2020–2030-yillarga mo‘ljallangan 

strategik ko‘rsatkichlariga erishishda va Farg‘ona mintaqasida amalga oshirilishi lozim bo‘lgan chora-tadbirlar 
majmuasida uch bosqichdan iborat dasturlar ishlab chiqish dolzarblik kasb etadi. Bunda har bir bosqich keyingi 
bosqich uchun zamin hozirlashi va oziq-ovqat bozorini takomillashtirishning umumiy yo‘nalishlarini asta-sekin 
uyg‘unlashtirib borishi uchun xizmat qilishi  lozim.

Demak, yaqin istiqbolga mo‘ljallangan dasturlarning birinchi bosqichida mavjud ijtimoiy-iqtisodiy imkoni-
yatlarni hisobga olish, yuzaga kelgan muammolarning kelib chiqish sabablarini chuqur o‘rganish va tahlil qilish 
asosida oziq-ovqat bozorini takomillashtirishning umumiy yo‘nalishlarini ishlab chiqish va amalga oshirish 
maqsadga muvofiqdir. Bu esa Farg‘ona mintaqasi uchun ijtimoiy-iqtisodiy ahamiyat kasb etgan yo‘nalishlarni 
ro‘yobga chiqarishga, birmuncha murakkab “ajralgan” xo‘jalik tizimini yaqinlashtirishga sharoit yaratadi va 
ikkinchi bosqichdagi muhim o‘zgarishlar uchun asos bo‘lib xizmat qiladi.

Ikkinchi bosqichda mintaqalarning ichki bozorda tutgan o‘rni, xo‘jalik ixtisoslashuvi, mintaqalararo koope-
ratsion aloqalardagi ishtiroki, mavjud mahalliy resurslardan foydalanishi, qo‘shilgan qiymatli oziq-ovqat mah-
sulotlari ishlab chiqarish va iste’mol darajasini hisobga olish, agrosanoat ishlab chiqarishdagi nomuvofiqliklarni 
bartaraf etish, mintaqaning  tashqi  bozordagi faoliyatini rivojlantirish, oziq-ovqat sanoatining samarali tarmoq 

Starkibini vujudga keltirish, aholining keng turdagi oziq-ovqat mahsulotlari bilan ta’minlashning oqilona yo‘llarini 

belgilash zaruriyati paydo bo‘ladi. Bu bosqichda mintaqalararo ishlab chiqarish kuchlarining o‘zaro uyg‘un-
lashgan shaklini yaratish imkoniyatlari yuzaga keladi. Yangi xo‘jalik sharoitida shakllanadigan huquqiy, ijtimoiy 
va iqtisodiy muammolarni hal qilishning o‘zaro manfaatli mexanizmi yaratiladi, o‘z navbatida, ishlab chiqaruvchi 
kuchlarni yanada rivojlantirishning bir muncha yuqori bo‘lgan uchinchi bosqichi uchun yo‘l ochadi.

Uchinchi bosqich ishlab chiqarish kuchlarining taraqqiyoti, ijtimoiy-iqtisodiy va intellektual resurslar bilan 
mintaqa imkoniyatlarini muvofiqlashtirish, xalqaro savdo aloqalarining samarali shakllarini  vujudga keltirish va 
chet elga kapital chiqarish, mintaqaviy oziq-ovqat bozorini to‘liq amal qilishi va ijtimoiy-iqtisodiy munosabat-
larda mutlaqo yangi sifat o‘zgarishlari davri ekanligi bilan ajralib turadi. Bu bosqichda bozor munosabatlari hal  
qiluv chi rol o‘ynaydi, iqtisodiyot tarmoqlari bozor talablari asosida shakllanadi va “depressiv mintaqa” tushun-
chalari barham topadi. 

Barcha bosqichlarda shuni yoddan chiqarmaslik kerakki, oziq-ovqat bozorini boshqarish davlat himoyasiga 
asoslanadi va u iqtisodiy vositalar yordamida rag‘batlantirishni ko‘zda tutadi. Ayniqsa, davlatning innovatsion 
siyosatiga bog‘liq bo‘lgan ijtimoiy-iqtisodiy jarayonlarda mintaqaviy oziq-ovqat bozorining o‘ziga xos tomonlarini 
e’tiborga olish talab etiladi.

Umuman olganda, oziq-ovqat bozorini takomillashtirish tashkiliy-iqtisodiy yangilanishdan iborat bo‘lgan 
chora-tadbirlar va innovatsion strategiyalarni amalga oshirish kabi bir qator murakkab jarayonlardan iborat. 
Bu esa, Farg‘ona vodiysi mintaqalarida uzoq muddatli iqtisodiy o‘sish va aholining yuqori darajadagi turmush 
darajasini ta’minlash uchun asos bo‘lib xizmat qiladi.

X U L O S A  V A  T A K L I F L A R
Mintaqaviy oziq-ovqat bozorini takomillashtirish yo‘nalishlari asosiga iqtisodiy aloqalarni rivojlantirish tamo-

yillari qo‘yilishi lozim. Iqtisodiy aloqalarni rivojlantirishning tamoyillari ichki ishlab chiqarishi hisobiga oziq-ovqat 
mahsulotlari bilan ta’minlanish va mintaqaviy mehnat taqsimotini chuqurlashtirishdan iboratdir. 

Farg‘ona mintaqasida oziq-ovqat bozorini takomillashtirish ko‘plab omillarga bog‘liq. Jumladan: 
ishlab chiqarish salohiyatining mavjudligi va undan foydalanish darajasi; oziq-ovqat mahsulotlari ishlab 

chiqarish zonalarini iste’mol mintaqalari bilan oqilona qo‘shib olib borish; 
oziq-ovqat ishlab chiqarish va iste’molning tarkibida sifat o‘zgarishlari; ishlab chiqarishni oqilona joy-

lashtirish va yangi hududlarni o‘zlashtirish imkoniyati; oziq-ovqat sanoati va qishloq xo‘jaligini rivojlantirishda 
majmuaviylik; 

shaxsiy va ishlab chiqarish iste’molida oziq-ovqat mahsulotlarining bir turi bilan boshqalarini almashtirish 
imkoniyati; 

ishlab chiqarish texnologiyasidagi o‘zgarishlar va moddiy resurslarning yangi ilg‘or turlarining joriy etishi; 
transport tarmog‘ining o‘zgarayotgan oziq-ovqat bozori faoliyatiga monand tarzda o‘zgarishi; aholi turmush 

darajasining o‘sishi kabilardir. 
Ushbu omillar ta’siri ostida oziq-ovqat bozorida ijobiy o‘zgarishlar sodir bo‘ladi, alohida hududlar o‘rta-

sida muntazam ayirboshlashning sharoitlari o‘zgaradi, bozor munosabatlarining barqarorligi muayyan darajasi 
qaror topadi, ishlab chiqarish ixtisoslashadi. Aks holda qishloq xo‘jaligi xom ashyosidan foydalanish, oziq-ovqat 
sanoatini joylashtirish, oziq-ovqat mahsulotlarini ortiqcha ravishda uzoqqa tashish, mintaqalarning oziq-ovqat 
mahsulotlari bilan oqilona ravishda o‘zini o‘zi ta’minlashda nomutanosibliklar vujudga keladi. 

Shuning uchun qishloq xo‘jaligi tarmoqlari va oziq-ovqat sanoatini joylashtirishda aholi zichligi, tabiiy-iqti-
sodiy sharoitlar va alohida mahsulot turlarini ishlab chiqarishning to‘planganligini hisobga olish lozim. Bu esa 
mintaqalararo ayirboshlash hisobiga zarur miqdorda mahsulot ishlab chiqarish lozimligini bildiradi. Shuni alo-
hida ta’kidlash lozimki, Farg‘ona mintaqasi viloyatlarini bir-biridan ajratgan holda ishlab chiqilgan ijtimoiy-iqti-
sodiy rivojlantirish dasturlari chegaralangan va ilmiy jihatdan asoslanmagan bo‘lishiga olib keladi.

